
XESTIÓN DAS ENSINANZAS DE GRAO NA USC 
 

A nova estrutura e xestión das ensinanzas de Grao adaptadas ao 
Espazo Europeo de Educación Superior fan necesario dotarse de 
específicas normas de xestión. 
 
Sen prexuízo de que a experiencia na implantación dos novos graos vai 
requirir elaborar unhas novas Normas de Xestión Académica acordes  
coas novas titulacións oficiais, entrementres é necesario adoptar 
determinadas decisións en materia de matrícula, actas e xestión de 
novos plans de estudios. 
 
Así, como resposta ás demandas da sociedade en constante 
transformación e a continúa xeración de coñecemento que requirirá a 
formación dos estudantes ao longo de toda a vida, establécese como  
modalidade de matrícula  a de tempo parcial.  
 
Por outra banda con esta normativa inténtase implicar ao estudante no 
avance e progreso dos estudos que está a realizar, limitando a matrícula 
aos créditos que realmente un alumno a tempo completo conforme os 
estándares ECTS é capaz de asumir nun ano. 
 
O Real Decreto 1393/2007, establece varios indicadores da titulación: a 
taxa de graduación, abandono e eficiencia. Sen prexuízo de establecer 
un sistema de permanencia polo Consello Social, procede tomar 
medidas de restrición da matrícula para aqueles alumnos que non 
mostran o interese e dedicación requiridos na programación dos 
estudios, para tratar de mellorar estes indicadores e implicar ao alumno 
no desenvolvemento da programación académica establecida. 
 
Por último e en consonancia co establecido noutras titulacións 
adaptadas ao EEES procede facer efectiva a avaliación continua con 
unha convocatoria anual, se ben se establecen dúas oportunidades 
para  adquirir as competencias antes de rematar o curso académico. 
 
 
Por todo o anterior o Consello de Goberno do 29 de abril de 2008, 
acordou aprobar o seguinte documento sobre XESTIÓN DAS 
ENSINANZAS DE GRAO NA USC: 
 
 
PRIMEIRO.- Tipos de Matrícula  
 
A Universidade de Santiago de Compostela establece para as titulacións 
de grao as seguintes modalidades de matrícula:  
 

a. Matrícula a tempo completo: 60 créditos ECTS  
b. Matrícula a tempo parcial: 30 créditos ECTS  

SEGUNDO.- Matrícula de novos alumnos  
Os estudantes admitidos a realizar o primeiro curso dos estudos do 
Grao a tempo completo deberanse matricular de 60 créditos ECTS, a 
realizar durante o ano académico 
 
TERCEIRO.- Matrícula a tempo parcial  
 
Os alumnos que por circunstancias acreditadas pretendan realizar o 
seu estudo a tempo parcial poderán matricularse  de 30 créditos ECTS 
a elixir ou o número de créditos máis próximo a esta cifra en función 
das materias que se matricule.  
 
Os alumnos que poderán acollerse a este sistema de matrícula a tempo 
parcial serán como máximo o 15% dos alumnos matriculados no 
primeiro curso de acordo coas prazas de novo ingreso ofertadas.  
 
Para estes efectos os interesados no momento de formalizar a matrícula 
en primeiro curso deberán solicitar esta modalidade acreditando os 
motivos que lle impidan a realización dos estudos a tempo completo. A 
selección realizaraa o centro de entre os alumnos matriculados neste 
primeiro curso, ao amparo da normativa e prazos establecidos. Esta 
selección realizarase atendendo aos criterios que regulen esta 
modalidade de matricula: nota de acceso, traballo, residencia, etc. Os 
alumnos que sexan seleccionados na matrícula a tempo parcial 
procederán a facer o correspondente axuste de matrícula aos 30 ECTS 
establecidos para esta modalidade.  
 
 
CUARTO.- Matrícula de Continuación de Estudos  
 
O alumnado de continuación de estudos poderá matricularse dos 
créditos que desexen e dita matrícula só estará condicionada: 

a) Polas obrigas académicas que estableza o plan de estudos: 
ordenación temporal dos estudos, prelacións ou prerrequisitos, 
compatibilidade horaria das materias matriculadas, etc.  
b) Polo límite máximo de matrícula a tempo completo. Tendo en 
conta o número de horas ou volume de traballo que un estudante 
pode realizar durante un curso académico, non se permitirá  
matricular de máis de 75 créditos ECTS a tempo completo.  

 
QUINTO.- Límites de matrícula para continuar estudos na mesma 
titulación 
 
O alumnado deberá superar o 50% dos créditos dos que formalice 
matrícula no primeiro ano (1º e 2º cuadrimestre) nos tres primeiros 
anos de estudo, consecutivos ou alternos.  
 
O incumprimento deste requisito impedirá ao alumno/a continuar os 
estudos do mesmo Grao na USC.  



 3

 
En caso de iniciar os estudos doutro Grao, serán de aplicación os 
mesmos criterios de limitación de matrícula, sen que se teñan en conta 
as posibles validacións ou recoñecementos de estudos a estes efectos.  
 
Se neste segundo Grao non cumpre os requisitos establecidos de 
superar o 50% dos créditos dos que formalice matrícula no primeiro ano 
nos tres primeiros anos de estudo, o alumno/a non poderá continuar 
ningún tipo de estudo na USC.  
 
SEXTA.- Convocatoria de avaliación 
 
Os alumnos de Grao disporán dunha única convocatoria por curso 
académico, se ben realizaranse dúas etapas de avaliación, unha  ao 
remate de cada cuadrimestre e outra no mes de xullo, conforme o 
calendario académico que se aprobe. Nesta última avaliación só 
poderán presentarse os alumnos que non superaran os créditos ao 
remate de cada cuadrimestre. 
 
SÉTIMO.- Desenvolvemento deste acordo 
 
Facúltase ao reitor para o desenvolvemento pormenorizado deste acordo 
mediante a aprobación das convocatorias de matrícula ou mediante 
Revolucións Reitorais específicas. 
 
DISPOSICIÓN FINAL.-O presente acordo entrará en vigor para o Curso 
2008/09 para as ensinanzas de grao que se implanten na USC. 


